ԱՄՓՈՓԱԹԵՐԹ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԲԱՐՁՐԱԳՈՒՅՆ ՈՒՍՈՒՄՆԱԿԱՆ ՀԱՍՏԱՏՈՒԹՅՈՒՆՆԵՐԻՆ ԵՎ ԳԻՏԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻՆ ՍԱՐՔԵՐ (ՍԱՐՔԱՎՈՐՈՒՄՆԵՐ) ՆՎԻՐԱԲԵՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. ՀՀ ֆինանսների նախարարություն
	14․04․2025թ․

	
	N 01/34-3/8492-2025

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:

	2. ՀՀ արդարադատության նախարարություն
	25․04․2025թ․

	
	N /27.3/18311-2025

	1. «Հայաստանի Հանրապետության բարձրագույն ուսումնական հաստատություններին և գիտական կազմակերպություններին սարքեր (սարքավորումներ) նվիրաբերելու և բաշխման ցանկը հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) նախաբանում որպես լիազորող նորմ հղում է կատարվում Հայաստանի Հանրապետության քաղաքացիական օրենսգրքի 605-րդ հոդվածին, որը վերաբերում է նվիրաբերությանը:

Սույն դեպքում, հարկ է նշել, որ Նախագծի նախաբանում հղում կատարված նորմը չի կարող դիտարկվել որպես լիազորող նորմ, քանի որ այն չի լիազորում Կառավարությանը նվիրաբերելու սարքեր (սարքավորումներ) և հաստատել բաշխման ցանկը:

Այս կապակցությամբ, անհրաժեշտ է նկատի ունենալ «Նորմատիվ իրավական ակտերի մասին» օրենքի 2-րդ հոդվածի 1-ին մասի 5-րդ կետը, համաձայն որի՝ անհատական իրավական ակտը նորմատիվ իրավական ակտի հիման վրա և դրան համապատասխան ընդունված գրավոր իրավական ակտ է, որը սահմանում է վարքագծի կանոն կամ առաջացնում է փաստական հետևանքներ և վերաբերում է միայն դրանում անհատապես նշված անձի կամ անձանց:

Միաժամանակ հարկ է նկատի ունենալով, որ Նախագծի հիմնավորման համաձայն ՀՀ պետական բյուջեի միջոցներով իրականացվել են շահառու գիտական կազմակերպությունների և բուհերի կարիքների համար սարքերի և սարքավորումների գնումներ: Նշվածից բխում է, որ ձեռք բերված սարքերն ու սարքավորումները հանդիսանում են պետական սեփականություն, իսկ պետական սեփականություն հանդիսացող գույքի նվիրաբերության կարգը հաստատված է Հայաստանի Հանրապետության կառավարության 2024 թվականի դեկտեմբերի 19-ի թիվ 2037-Ն որոշմամբ, ուստի հաշվի առնելով նշված որոշմամբ սահմանված կարգավորումները՝ առաջարկում ենք Նախագիծը վերանայել: 

2. Միաժամանակ անդրադառնալով Նախագծի կարգավորումներին՝ հայտնում ենք, որ Նախագծի Հավելվածի 40-րդ կետի 2-րդ սյունակում նշված նավի գրանցման համար անհրաժեշտ փաստաթղթերի ու տվյալների վերաբերյալ կարգավորումն անհրաժեշտ է հանել:
	Չի ընդունվել:

Հաշվի առնելով, որ ՀՀ կառավարության 2024 թվականի դեկտեմբերի 19-ի N 2037-Ն որոշման (այսուհետ՝ Որոշում) N 1 հավելավծով հաստատված Պետական սեփականություն հանդիսացող գույքի նվիրատվության կարգով կարգավորվում է ՀՀ սեփականության իրավունքով պատկանող անշարժ կամ շարժական գույքը իրավաբանական անձանց, համայնքներին, օտարերկրյա պետություններին, քաղաքացիներին և օտարերկրյա անձանց նվիրատվության գործընթացը կազմակերպելու հետ կապված հարաբերությունները, որտեղ ի թիվս թվարկված բացառությունների նշված է նաև պետական կառավարման համակարգի մարմինների կողմից իրենց ենթակայությամբ կամ տվյալ համակարգում գործող կազմակերպությունների վերազինման նպատակով սարքավորումների նվիրատվության դեպքը, ուստի սույն Նախագծով առաջարկվող նվիրատվության գործընթացը չի կարող իրականացվել համապատասխան կարգով:

Միաժամանակ, նույն Որոշման N 2 հավելավծով հաստատված Պետական սեփականություն հանդիսացող գույքի նվիրաբերության կարգով կարգավորվում են ՀՀ սեփականության իրավունքով պատկանող անշարժ կամ շարժական գույքը (բացառությամբ դրամական միջոցների, բնակելի նշանակության շենքերի, շինությունների, պատմության և մշակույթի անշարժ հուշարձանների, «Պետական գույքի կառավարման մասին» օրենքի 1-ին հոդվածի 2-րդ մասով, 5-րդ հոդվածի 1-ին մասի 3-րդ կետով սահմանված գույքի) իրավաբանական անձանց (այդ թվում՝ բուժական, դաստիարակչական հիմնարկներին, սոցիալական պաշտպանության ու նույնանման այլ հաստատություններին, բարեգործական, գիտական և ուսումնական հաստատություններին, հիմնադրամներին, թանգարաններին ու մշակույթի այլ հաստատություններին), համայնքներին, օտարերկրյա պետություններին, քաղաքացիներին և օտարերկրյա անձանց նվիրաբերության գործընթացը կազմակերպելու հետ կապված հարաբերությունները: Սակայն վերոնշյալ կարգավորումները համահունչ չեն Նախագծով առաջարկվող գործընթացների հետ, քանի որ Նախագծի հավելվածով ներկայացված սարքերը (սարքավորումները) ձեռք են բերվել ՀՀ ԿԳՄՍ նախարարի 2022 թվականի դեկտեմբերի 12-ի N 2348-Ա/2 և 2023 թվականի հունիսի 1-ի N 798-Ա/2 հրամանների համաձայն իրականացված գիտական սարք և սարքավորումների գնման հայտերի ընտրության մրցույթների արդյունքում ՀՀ ԿԳՄՍ նախարարի 2023 թվականի մայիսի 15-ի N 691-Ա/2 և 2023 թվականի նոյեմբերի 7-ի N 2326-Ա/2 հրամանների համաձայն հաստատված «Գիտական կենտրոնները ժամանակակից սարքավորումներով վերազինելու նպատակով գիտական սարքերի/սարքավորումների գնման հայտերի ընտրության մրցույթի շահառուների» ցանկերի՝ «Գնումների մասին» օրենքի և այլ իրավական ակտերի համաձայն՝ ՀՀ պետական բյուջեի միջոցներով:

Ելնելով նշվածից՝ Նախագծի նախաբանում Որոշմամբ սահմանված կարգերին հղում չենք կարող տալ:

Չի ընդունվել:

Հաշվի առնելով, որ ձեռք բերված գույքի, այս պարագայում նավի՝ պետական ռեգիստրում գրանցման գործընթացը կազմակերպելու համար անհրաժեշտ փաստաթղթերն ու տվյալները պետք է ներառեն տվյալ ապրանքանիշը նկարագրող բնութագրեր և անհատական տվյալներ: 

	3. ՀՀ վարչապետի աշխատակազմ
	06․06․2025թ․

	
	N 02/16.3/18122-2025

	Իրավաբանական վարչություն

1.Ներկայացված որոշման նախագծի 1-ին կետում անհրաժեշտ է նշել նվիրաբերության նպատակը՝ նկատի ունենալով ՀՀ քաղաքացիական օրենսգրքի 605-րդ հոդվածի 1-ին մասի դրույթը:

2.Նկատի ունենալով, որ պետական սեփականություն հանդիսացող գույքի նվիրաբերության հետ կապված հարաբերությունները կարգավորվում են ՀՀ կառավարության 2024 թվականի դեկտեմբերի 19-ի N 2037-Ն որոշմամբ, ուստի  նախագիծն անհրաժեշտ է դիտարկել նշված որոշման շրջանակներում:
	Ընդունվել է:

Նախագծում կատարվել է համապատասխան լրացում:

Ընդունվել է մասամբ:
Նախագծի նախաբանը խմբագրվել է հղում կատարելով նաև ՀՀ կառավարության 2024 թվականի դեկտեմբերի 19-ի N 2037-Ն որոշման (այսուհետ՝ Որոշում) 7-րդ կետին, այն է սահմանել, որ պետական կառավարման համակարգի մարմինների կողմից իրենց ենթակայությամբ կամ տվյալ համակարգում գործող կազմակերպությունների վերազինման նպատակով սարքավորումների, կենցաղային տեխնիկայի և կահույքի տրամադրումն իրականացվում է ոլորտային լիազոր մարմնի ներկայացմամբ՝ Հայաստանի Հանրապետության կառավարության որոշման հիման վրա, ընդ որում, գործարքները կնքում է լիազոր մարմինը։

Միաժամանակ, Նախագիծը ՀՀ ԿԳՄՍ նախարարի 2025 թվականի հունիսի 17-ի N 01/9.1.1/19074-2025 գրությամբ ուղարկվել է ՀՀ տարածքային կառավարման և ենթակառուցվածքների նախարարություն՝ ՀՀ կառավարության 2024 թվականի դեկտեմբերի 19-ի N 2037-Ն որոշման համատեքստում դիտարկելու նպատակով կարծիք ստանալու համար, սակայն ՀՀ ՏԿԵՆ կողմից տրամադրված կարծիքի մեջ Նախագիծը համապատասխան որոշման շրջանակներում դիտարկելու առաջարկությունը նախատեսված չէ:

	4. ՀՀ տարածքային կառավարման և ենթակառուցվածքների նախարարություն

	Նախագծի 2-րդ կետից հետևում է, որ  Հայաստանի Հանրապետության կրթության, գիտության, մշակույթի և սպորտի նախարարության կողմից Բարձրագույն կրթության և գիտության կոմիտեի և Նախագծի հավելվածում նշված շահառու կազմակերպությունների միջև կնքվելիք նվիրաբերության պայմանագրերի առարկան գտնվում է  Հայաստանի Հանրապետության կրթության, գիտության, մշակույթի և սպորտի նախարարության տիրապետման ներքո, ուստի առաջարկում ենք այդ տեղեկատվությունը ներառել Նախագծի 1-ին կետում։
	Չի ընդունվել:

Հաշվի առնելով, որ Նախագծի հավելվածով ներկայացված սարքերը (սարքավորումները) ձեռք են բերվել ՀՀ ԿԳՄՍՆ բարձրագույն կրթության և գիտության կողմից ՀՀ ԿԳՄՍ նախարարի 2022 թվականի դեկտեմբերի 12-ի N 2348-Ա/2 և 2023 թվականի հունիսի 1-ի N 798-Ա/2 հրամանների համաձայն իրականացված գիտական սարք և սարքավորումների գնման հայտերի ընտրության մրցույթների արդյունքում ՀՀ ԿԳՄՍ նախարարի 2023 թվականի մայիսի 15-ի N 691-Ա/2 և 2023 թվականի նոյեմբերի 7-ի N 2326-Ա/2 հրամանների համաձայն հաստատված «Գիտական կենտրոնները ժամանակակից սարքավորումներով վերազինելու նպատակով գիտական սարքերի/սարքավորումների գնման հայտերի ընտրության մրցույթի շահառուների» ցանկերի՝ «Գնումների մասին» օրենքի և այլ իրավական ակտերի համաձայն՝ ՀՀ պետական բյուջեի միջոցներով:


